
ಆದೌ  ಕರ್ಮಪ್ರಸಂಗಾತ್ಕಲಯತಿ  ಕಲುಷಂ  ಮಾತೃಕುಕ್ಷೌ
ಸ್ಥಿತಂ  ಮಾಂ
ವಿಣ್ಮೂತ್ರಾಮೇಧ್ಯಮಧ್ಯೇ  ಕ್ವಥಯತಿ  ನಿತರಾಂ  ಜಾಠರೋ
ಜಾತವೇದಾಃ  ।
ಯದ್ಯದ್ವೈ  ತತ್ರ  ದುಃಖಂ  ವ್ಯಥಯತಿ  ನಿತರಾಂ  ಶಕ್ಯತೇ  ಕೇನ
ವಕ್ತುಂ
ಕ್ಷಂತವ್ಯೋ  ಮೇಽಪರಾಧಃ  ಶಿವ  ಶಿವ  ಶಿವ  ಭೋ  ಶ್ರೀಮಹಾದೇವ
ಶಂಭೋ  ॥  1॥

ಬಾಲ್ಯೇ  ದುಃಖಾತಿರೇಕೋ  ಮಲಲುಲಿತವಪುಃ  ಸ್ತನ್ಯಪಾನೇ
ಪಿಪಾಸಾ
ನೋ  ಶಕ್ತಶ್ಚೇಂದ್ರಿಯೇಭ್ಯೋ  ಭವಗುಣಜನಿತಾಃ  ಜಂತವೋ  ಮಾಂ
ತುದಂತಿ  ।
ನಾನಾರೋಗಾದಿದುಃಖಾದ್ರುದನಪರವಶಃ  ಶಂಕರಂ  ನ  ಸ್ಮರಾಮಿ
ಕ್ಷಂತವ್ಯೋ  ಮೇಽಪರಾಧಃ  ಶಿವ  ಶಿವ  ಶಿವ  ಭೋ  ಶ್ರೀಮಹಾದೇವ
ಶಂಭೋ  ॥  2॥

ಪ್ರೌಢೋಽಹಂ  ಯೌವನಸ್ಥೋ  ವಿಷಯವಿಷಧರೈಃ
ಪಂಚಭಿರ್ಮರ್ಮಸಂಧೌ
ದಷ್ಟೋ  ನಷ್ಟೋ  ವಿವೇಕಃ  ಸುತಧನಯುವತಿಸ್ವಾದುಸೌಖ್ಯೇ
ನಿಷಣ್ಣಃ  ।
ಶೈವೀಚಿಂತಾವಿಹೀನಂ  ಮಮ  ಹೃದಯಮಹೋ  ಮಾನಗರ್ವಾಧಿರೂಢಂ
ಕ್ಷಂತವ್ಯೋ  ಮೇಽಪರಾಧಃ  ಶಿವ  ಶಿವ  ಶಿವ  ಭೋ  ಶ್ರೀಮಹಾದೇವ
ಶಂಭೋ  ॥  3॥

ವಾರ್ಧಕ್ಯೇ  ಚೇಂದ್ರಿಯಾಣಾಂ
ವಿಗತಗತಿಮತಿಶ್ಚಾಧಿದೈವಾದಿತಾಪೈಃ
ಪಾಪೈ  ರೋಗೈರ್ವಿಯೋಗೈಸ್ತ್ವನವಸಿತವಪುಃ  ಪ್ರೌಢಹೀನಂ  ಚ
ದೀನಮ್  ।
ಮಿಥ್ಯಾಮೋಹಾಭಿಲಾಷೈರ್ಭ್ರಮತಿ  ಮಮ  ಮನೋ
ಧೂರ್ಜಟೇರ್ಧ್ಯಾನಶೂನ್ಯಂ
ಕ್ಷಂತವ್ಯೋ  ಮೇಽಪರಾಧಃ  ಶಿವ  ಶಿವ  ಶಿವ  ಭೋ  ಶ್ರೀಮಹಾದೇವ
ಶಂಭೋ  ॥  4॥

ಸ್ನಾತ್ವಾ  ಪ್ರತ್ಯೂಷಕಾಲೇ  ಸ್ನಪನವಿಧಿವಿಧೌ  ನಾಹೃತಂ
ಗಾಂಗತೋಯಂ



ಪೂಜಾರ್ಥಂ  ವಾ  ಕದಾಚಿದ್ಬಹುತರಗಹನಾತ್ಖಂಡಬಿಲ್ವೀದಲಾನಿ
।
ನಾನೀತಾ  ಪದ್ಮಮಾಲಾ  ಸರಸಿ  ವಿಕಸಿತಾ  ಗಂಧಧೂಪೈಃ  ತ್ವದರ್ಥಂ
ಕ್ಷಂತವ್ಯೋ  ಮೇಽಪರಾಧಃ  ಶಿವ  ಶಿವ  ಶಿವ  ಭೋ  ಶ್ರೀಮಹಾದೇವ
ಶಂಭೋ  ॥  5॥

ದುಗ್ಧೈರ್ಮಧ್ವಾಜ್ಯಯುಕ್ತೈರ್ದಧಿಸಿತಸಹಿತೈಃ
ಸ್ನಾಪಿತಂ  ನೈವ  ಲಿಂಗಂ
ನೋ  ಲಿಪ್ತಂ  ಚಂದನಾದ್ಯೈಃ  ಕನಕವಿರಚಿತೈಃ  ಪೂಜಿತಂ  ನ
ಪ್ರಸೂನೈಃ  ।
ಧೂಪೈಃ  ಕರ್ಪೂರದೀಪೈರ್ವಿವಿಧರಸಯುತೈರ್ನೈವ
ಭಕ್ಷ್ಯೋಪಹಾರೈಃ
ಕ್ಷಂತವ್ಯೋ  ಮೇಽಪರಾಧಃ  ಶಿವ  ಶಿವ  ಶಿವ  ಭೋ  ಶ್ರೀಮಹಾದೇವ
ಶಂಭೋ  ॥  6॥

ನೋ  ಶಕ್ಯಂ  ಸ್ಮಾರ್ತಕರ್ಮ
ಪ್ರತಿಪದಗಹನಪ್ರತ್ಯವಾಯಾಕುಲಾಖ್ಯಂ
ಶ್ರೌತೇ  ವಾರ್ತಾ  ಕಥಂ  ಮೇ  ದ್ವಿಜಕುಲವಿಹಿತೇ
ಬ್ರಹ್ಮಮಾರ್ಗಾನುಸಾರೇ  ।  ವರ್  ಬ್ರಹ್ಮಮಾರ್ಗೇ  ಸುಸಾರೇ
ಜ್ಞಾತೋ  ಧರ್ಮೋ  ವಿಚಾರೈಃ  ಶ್ರವಣಮನನಯೋಃ  ಕಿಂ
ನಿದಿಧ್ಯಾಸಿತವ್ಯಂ
ಕ್ಷಂತವ್ಯೋ  ಮೇಽಪರಾಧಃ  ಶಿವ  ಶಿವ  ಶಿವ  ಭೋ  ಶ್ರೀಮಹಾದೇವ
ಶಂಭೋ  ॥  7॥

ಧ್ಯಾತ್ವಾ  ಚಿತ್ತೇ  ಶಿವಾಖ್ಯಂ  ಪ್ರಚುರತರಧನಂ  ನೈವ  ದತ್ತಂ
ದ್ವಿಜೇಭ್ಯೋ
ಹವ್ಯಂ  ತೇ  ಲಕ್ಷಸಂಖ್ಯೈರ್ಹುತವಹವದನೇ  ನಾರ್ಪಿತಂ
ಬೀಜಮಂತ್ರೈಃ  ।
ನೋ  ತಪ್ತಂ  ಗಾಂಗಾತೀರೇ  ವ್ರತಜಪನಿಯಮೈಃ
ರುದ್ರಜಾಪ್ಯೈರ್ನ  ವೇದೈಃ
ಕ್ಷಂತವ್ಯೋ  ಮೇಽಪರಾಧಃ  ಶಿವ  ಶಿವ  ಶಿವ  ಭೋ  ಶ್ರೀಮಹಾದೇವ
ಶಂಭೋ  ॥  8॥

ನಗ್ನೋ  ನಿಃಸಂಗಶುದ್ಧಸ್ತ್ರಿಗುಣವಿರಹಿತೋ
ಧ್ವಸ್ತಮೋಹಾಂಧಕಾರೋ
ನಾಸಾಗ್ರೇ  ನ್ಯಸ್ತದೃಷ್ಟಿರ್ವಿದಿತಭವಗುಣೋ  ನೈವ
ದೃಷ್ಟಃ  ಕದಾಚಿತ್  ।
ಉನ್ಮನ್ಯಾಽವಸ್ಥಯಾ  ತ್ವಾಂ  ವಿಗತಕಲಿಮಲಂ  ಶಂಕರಂ  ನ
ಸ್ಮರಾಮಿ
ಕ್ಷಂತವ್ಯೋ  ಮೇಽಪರಾಧಃ  ಶಿವ  ಶಿವ  ಶಿವ  ಭೋ  ಶ್ರೀಮಹಾದೇವ
ಶಂಭೋ  ॥  9॥



ಸ್ಥಿತ್ವಾ  ಸ್ಥಾನೇ  ಸರೋಜೇ  ಪ್ರಣವಮಯಮರುತ್ಕುಂಭಕೇ  (
ಕುಂಡಲೇ ) ಸೂಕ್ಷ್ಮಮಾರ್ಗೇ
ಶಾಂತೇ  ಸ್ವಾಂತೇ  ಪ್ರಲೀನೇ  ಪ್ರಕಟಿತವಿಭವೇ
ಜ್ಯೋತಿರೂಪೇಽಪರಾಖ್ಯೇ  ।
ಲಿಂಗಜ್ಞೇ  ಬ್ರಹ್ಮವಾಕ್ಯೇ  ಸಕಲತನುಗತಂ  ಶಂಕರಂ  ನ
ಸ್ಮರಾಮಿ
ಕ್ಷಂತವ್ಯೋ  ಮೇಽಪರಾಧಃ  ಶಿವ  ಶಿವ  ಶಿವ  ಭೋ  ಶ್ರೀಮಹಾದೇವ
ಶಂಭೋ  ॥  10॥

ಹೃದ್ಯಂ  ವೇದಾಂತವೇದ್ಯಂ  ಹೃದಯಸರಸಿಜೇ
ದೀಪ್ತಮುದ್ಯತ್ಪ್ರಕಾಶಂ
ಸತ್ಯಂ  ಶಾಂತಸ್ವರೂಪಂ  ಸಕಲಮುನಿಮನಃಪದ್ಮಷಂಡೈಕವೇದ್ಯಮ್
।
ಜಾಗ್ರತ್ಸ್ವಪ್ನೇ  ಸುಷುಪ್ತೌ  ತ್ರಿಗುಣವಿರಹಿತಂ  ಶಂಕರಂ
ನ  ಸ್ಮರಾಮಿ
ಕ್ಷಂತವ್ಯೋ  ಮೇಽಪರಾಧಃ  ಶಿವ  ಶಿವ  ಶಿವ  ಭೋ  ಶ್ರೀಮಹಾದೇವ
ಶಂಭೋ  ॥  11॥

ಚಂದ್ರೋದ್ಭಾಸಿತಶೇಖರೇ  ಸ್ಮರಹರೇ  ಗಂಗಾಧರೇ  ಶಂಕರೇ
ಸರ್ಪೈರ್ಭೂಷಿತಕಂಠಕರ್ಣವಿವರೇ  ನೇತ್ರೋತ್ಥವೈಶ್ವಾನರೇ
।  ಯುಗಲೇ
ದಂತಿತ್ವಕ್ಕೃತಸುಂದರಾಂಬರಧರೇ  ತ್ರೈಲೋಕ್ಯಸಾರೇ  ಹರೇ
ಮೋಕ್ಷಾರ್ಥಂ  ಕುರು  ಚಿತ್ತವೃತ್ತಿಮಚಲಾಮನ್ಯೈಸ್ತು  ಕಿಂ
ಕರ್ಮಭಿಃ  ॥  12॥

ಕಿಂ  ವಾಽನೇನ  ಧನೇನ  ವಾಜಿಕರಿಭಿಃ  ಪ್ರಾಪ್ತೇನ  ರಾಜ್ಯೇನ
ಕಿಂ
ಕಿಂ  ವಾ  ಪುತ್ರಕಲತ್ರಮಿತ್ರಪಶುಭಿರ್ದೇಹೇನ  ಗೇಹೇನ  ಕಿಮ್
।
ಜ್ಞಾತ್ವೈತತ್ಕ್ಷಣಭಂಗುರಂ  ಸಪದಿ  ರೇ  ತ್ಯಾಜ್ಯಂ  ಮನೋ
ದೂರತಃ
ಸ್ವಾತ್ಮಾರ್ಥಂ  ಗುರುವಾಕ್ಯತೋ  ಭಜ  ಮನ
ಶ್ರೀಪಾರ್ವತೀವಲ್ಲಭಮ್  ॥  13॥

ಪೌರೋಹಿತ್ಯಂ  ರಜನಿಚರಿತಂ  ಗ್ರಾಮಣೀತ್ವಂ  ನಿಯೋಗೋ
ಮಾಠಾಪತ್ಯಂ  ಹ್ಯನೃತವಚನಂ  ಸಾಕ್ಷಿವಾದಃ  ಪರಾನ್ನಮ್  ।
ಬ್ರಹ್ಮದ್ವೇಷಃ  ಖಲಜನರತಿಃ  ಪ್ರಾಣಿನಾಂ  ನಿರ್ದಯತ್ವಂ
ಮಾ  ಭೂದೇವಂ  ಮಮ  ಪಶುಪತೇ  ಜನ್ಮಜನ್ಮಾಂತರೇಷು  ॥  14॥

ಆಯುರ್ನಶ್ಯತಿ  ಪಶ್ಯತಾಂ  ಪ್ರತಿದಿನಂ  ಯಾತಿ  ಕ್ಷಯಂ  ಯೌವನಂ
ಪ್ರತ್ಯಾಯಾಂತಿ  ಗತಾಃ  ಪುನರ್ನ  ದಿವಸಾಃ  ಕಾಲೋ
ಜಗದ್ಭಕ್ಷಕಃ  ।



ಲಕ್ಷ್ಮೀಸ್ತೋಯತರಂಗಭಂಗಚಪಲಾ  ವಿದ್ಯುಚ್ಚಲಂ  ಜೀವಿತಂ
ತಸ್ಮಾತ್ತ್ವಾಂ  ಶರಣಾಗತಂ  ಶರಣದ  ತ್ವಂ  ರಕ್ಷ  ರಕ್ಷಾಧುನಾ  ॥
15॥  ತಸ್ಮಾನ್ಮಾಂ

ವಂದೇ  ದೇವಮುಮಾಪತಿಂ  ಸುರಗುರುಂ  ವಂದೇ  ಜಗತ್ಕಾರಣಂ
ವಂದೇ  ಪನ್ನಗಭೂಷಣಂ  ಮೃಗಧರಂ  ವಂದೇ  ಪಶೂನಾಂ  ಪತಿಮ್  ।
ವಂದೇ  ಸೂರ್ಯಶಶಾಂಕವಹ್ನಿನಯನಂ  ವಂದೇ  ಮುಕುಂದಪ್ರಿಯಂ
ವಂದೇ  ಭಕ್ತಜನಾಶ್ರಯಂ  ಚ  ವರದಂ  ವಂದೇ  ಶಿವಂ  ಶಂಕರಮ್  ॥ 16॥

ಗಾತ್ರಂ  ಭಸ್ಮಸಿತಂ  ಸಿತಂ  ಚ  ಹಸಿತಂ  ಹಸ್ತೇ  ಕಪಾಲಂ  ಸಿತಂ
ವರ್  ಸ್ಮಿತಂ  ಚ
ಖಟ್ವಾಂಗಂ  ಚ  ಸಿತಂ  ಸಿತಶ್ಚ  ವೃಷಭಃ  ಕರ್ಣೇ  ಸಿತೇ  ಕುಂಡಲೇ  ।
ಗಂಗಾ  ಫೇನಸಿತಾ  ಜಟಾ  ಪಶುಪತೇಶ್ಚಂದ್ರಃ  ಸಿತೋ  ಮೂರ್ಧನಿ
ಸೋಽಯಂ  ಸರ್ವಸಿತೋ  ದದಾತು  ವಿಭವಂ  ಪಾಪಕ್ಷಯಂ  ಸರ್ವದಾ  ॥  17॥

ಕರಚರಣಕೃತಂ  ವಾಕ್ಕಾಯಜಂ  ಕರ್ಮಜಂ  ವಾ
ಶ್ರವಣನಯನಜಂ  ವಾ  ಮಾನಸಂ  ವಾಽಪರಾಧಮ್  ।
ವಿಹಿತಮವಿಹಿತಂ  ವಾ  ಸರ್ವಮೇತತ್ಕ್ಷ್ಮಸ್ವ
ಶಿವ  ಶಿವ  ಕರುಣಾಬ್ಧೇ  ಶ್ರೀಮಹಾದೇವ  ಶಂಭೋ  ॥  18॥

॥  ಇತಿ  ಶ್ರೀಮದ್  ಶಂಕರಾಚಾರ್ಯಕೃತ
ಶಿವಾಪರಾಧಕ್ಷಮಾಪಣಸ್ತೋತ್ರಂ  ಸಂಪೂರ್ಣಮ್  ॥

